
Kosova (Niveli 2) 

Kosova është vend burimi, tranziti dhe destinimi për gra dhe fëmijë të trafikuar përtej kufijve kombëtarë 

për qëllim të eksploatimit komercial seksual.  Gratë dhe fëmijët e Kosovës janë trafikuar, po ashtu, brenda 

Kosovës për të njëjtin qëllim.  Organizatat joqeveritare raportuan se trafikimi i fëmijëve, posaçërisht nga 

komunitetet rome, për qëllim të lypjes së detyruar, ishte një problem në rritje.  Shumica e viktimave të 

huaja janë gra të reja nga Europa Lindore që i janë nënshtruar prostitucionit të detyruar.  Viktimat nga 

Kosova u trafikuan, po ashtu, në vende në mbarë Europën, përfshirë Maqedoninë, Italinë dhe Shqipërinë.  

Banorët e Kosovës, përfshirë tre fëmijë, përbëjnë shumicën e viktimave të identifikuara të trafikimit në 

vitin 2008.  Policia raporton se trafikimi i brendshëm që involvon serbët e Kosovës mund, po ashtu, të 

ndodhë në veri të Kosovës, një rajon me shumicë serbe që paraqet sfida të posaçme të sigurisë. 

Qeveria e Kosovës nuk i plotëson tërësisht standardet minimale për eliminimin e trafikimit; megjithatë, 

ajo po bën përpjekje sinjifikative për ta bërë këtë.  Në vitin 2008, qeveria ndihmoi financimin e 

strehimoreve për viktimat e trafikimit që udhëhiqen nga OJQ-të dhe filloi zbatimin e Planit Kombëtar të 

Veprimit.  Qeveria nuk ka hetuar dhe ndjekur në mënyrë adekuate kryesit e veprave penale të trafikimit, 

nuk ka adresuar në mënyrë adekuate korrupcionin që ka të bëjë me trafikim, dhe nuk ka identifikuar në 

mënyrë adekuate viktimat e trafikimit. 

 

Rekomandimet për Kosovën: 

Të hetohen, ndiqen dhe dënohen kryesit e veprave penale të trafikimit seksual dhe të punës, përfshirë 

zyrtarët publikë të ndërlidhur me trafikim; të rritet trajnimi për trafikim për prokurorë dhe gjyqtarë; të 

përmirësohen shërbimet e mbrojtjes së viktimave për të siguruar rehabilitim dhe riintegrim adekuat për 

viktimat e riatdhesuara; të sigurohet financim dhe personel afatgjatë për strehimore; të përmirësohet 

identifikimi i viktimave në mënyrë që viktimat të mos penalizohen për aktet e paligjshme të kryera si 

rezultat i drejtpërdrejtë i të qenit të trafikuar;  të rritet detektimi i viktimave të lypjes së detyrueshme në 

Kosovë; dhe të vazhdohen aktivitetet parandaluese të trafikimit, përfshirë përpjekjet për të zvogëluar 

kërkesën për akte komerciale seksuale. 

 

Ndjekja: 

Ligji i Kosovës penalizon trafikimin seksual dhe të punës dhe ofron dënime për trafikim të qenieve 

njerëzore prej dy deri në dymbëdhjetë vjet burg – dënime që janë mjaftueshëm të rrepta dhe të 

krahasueshme me ato të parashkruara për krime tjera të rënda, si dhunimi.  Është raportuar se në vitin 

2008 qeveria ka ndjekur 24 raste të trafikimit që kanë rezultuar në dënimin e 15 kryesve të veprave penale 

të trafikimit seksual.  Megjithatë, për shkak të përpjekjeve të kufizuara për mbledhje të shënimeve, disa 

nga këto raste mund të jenë bashkuar me statistika të kontrabandës apo të trafikimeve tjera.  Dënimet për 

14 kryes ishin më të larta se pesë vjet dhe një rast rezultoi në dënim me kusht.  Qeveria vazhdoi të ofrojë 

trajnim kundër trafikimit për policë dhe rekrutë.  Gjersa nuk pati raporte specifike për përfshirje të 

zyrtarëve qeveritarë në trafikim, viktimat e huaja të trafikimit shpesh arrijnë në Kosovë me dokumente 

dhe kontrata punësimi valide, të vulosura nga autoritetet komunale;  raportet e policisë tregojnë së këta 

zyrtarë lokalë të Kosovës mund të jenë në dijeni se mbajtësit e dokumenteve janë viktima të trafikimit. 



 

Mbrojtja: 

Në vitin 2008, Qeveria e Kosovës ka bërë përparim të rëndësishëm në mbrojtjen e viktimave të trafikimit.  

Për të mbuluar një mungesë financiare për dy strehimore të drejtuara nga OJQ-të, qeveria, në 

bashkëpunim me donatorët ndërkombëtarë, ofroi financim kritik në vlerë prej 158,593 dollarë.  Po ashtu, 

qeveria ofroi 64,786 dollarë për operimin e strehimores së vet zyrtare për viktimat e trafikimit të rrezikut 

të lartë.  Është raportuar se qeveria ka përdorur procedurat standarde operative kur ka hasur në viktima të 

dyshuara të trafikimit; megjithatë, një raport i OSBE-së i vitit 2008 tregoi se zyrtarët e Kosovës shpesh 

nuk i dallojnë viktimat e trafikimit dhe se viktimat femra nganjëherë arrestohen për vepra penale të 

trafikimit, penalizohen për vepra joligjore të kryera si rezultat i të qenit të trafikuara.  Qeveria raportoi se i 

ndihmoi 24 viktimave në vitin 2008, një zvogëlim nga 33 viktima të ndihmuara në vitin 2007.  Qeveria 

nuk ka ofruar asistencë riatdhesimi apo riintegrimi viktimave pasi që ato kanë lëshuar strehimoren.  

Qeveria ka procedura që lejojnë viktimat të ofrojnë dëshmi anonime, edhepse OJQ-të raportuan se 

frikësimi i viktimave mbeti problem serioz në Kosovë.  Vetëm dy viktima ndihmuan në hetimin dhe 

ndjekjen e trafikantëve të tyre gjatë periudhës së raportimit.  Viktimat e trafikimit kanë alternativa ligjore 

ndaj dërgimit në vende ku mund të ballafaqohen me vështirësi apo hakmarrje, përfshirë dhënien e statusit 

të refugjatit apo aprovimin e lejeve të qëndrimit. 

 

Parandalimi: 

Qeveria e Kosovës përmirësoi përpjekjet e saj parandaluese gjatë periudhës së raportimit.  Në prill 2008, 

qeveria emëroi koordinatorin kombëtar të kundër-trafikimit dhe, në korrik 2008, ajo aprovoi dhe filloi 

zbatimin e Strategjisë Kombëtare të Kundër-trafikimit dhe të Planit Veprues.  Në vitin 2008, Qeveria e 

Kosovës mbështeti programe të shumta edukative nga niveli fillor deri në atë universitar për të 

parandaluar trafikimin.  Organizata Ndërkombëtare për Migrim (IOM) dhe Ministria e Drejtësisë 

vazhduan të sponzorojnë bashkërisht linjat telefonike kundër trafikimit.  Shumica e fushatave kundër 

trafikimit vazhdojnë të udhëhiqen nga organizatat ndërkombëtare dhe OJQ-të, përfshirë një fushatë e cila 

pati për qëllim vetëdijësimin për trafikimin e fëmijëve, posaçërisht për qëllim të lypjes së detyruar. 

 

 


